
Hosea
Hosea Avontafere

Hosea a'mofavremofo naneke
1 Hagi Usia'ma, Jotamu'ma, Ahasi'ma

Hesekaia'ma hu'za Juda vahe kinima mani'za
azageno, Joasi nemofo Jeroboamu'ma Israeli
vahe kinima mani'nea knafina Ra Anumzamo'a
Beri nemofo Hoseana amanage huno asami'ne.

2 Ra Anumzamo'a Beri nemofo Hoseampima
huvazino Israeli vahera amanage huno
zamasami'ne, Kagra vunka savri'ma hu'za
vanoma nehaza monko a'nenefinti ara ome
erigeno, savri mofavrerami kasezmanteno.
Na'ankure e'i ana avu'avazamo'a, monko
a'nemo'za savri hu'za vano nehazankna hu'za
Israeli vahe'mo'za havi anumzante mono
ome hunente'za Ra Anumzamo'na natre'naza
avu'avaza zamaveri hugahie.

3 Ana higeno Hosea'a Diblaimi'e nehaza
ne'mofo mofa Goma ara omerigeno, Goma'a
amu'ene hunomago ne' mofavre kasente'ne.

4 Hagi Ra Anumzamo'a Hoseana asamino,
Ana mofavremofona Jesrili'e hunka agi'a
antemio. Na'ankure Nagra kofta hu'na Jesrili
agupofima vahe'ma aheno'ma korama eri
tagi'nea zantera, Jehu nagara knazana nezmi'na,
Jehu nagapinti'ma kinimamani'za neaza zana eri
atregahue.

5 Hagi ana knazupa Israeli vahe'mokizmi ati
zamia Jesrili agupofi ruhantagi atregahue.

6 Hagi Goma'a mago'ane amu'ene huno mago
mofa kasentegeno, Ra Anumzamo'a Hoseana
asamino, Mofaka'amofo agia, Lo-Ruhama'e,
nasunkura huozmantegahue hunka antemio.
Na'ankure Nagra mago'enena Israeli vahera
nasunkura huozmante'na kumizmi'a apase
ozmantegahue.

7 Hianagi Nagra Juda vahe'mokizmia
nasunkura hunezmante'na, zamagu'ma
vazinuana atiretiro, bainati kazintetiro, ha'ma
hu'zantetiro, hosine, hosi afu agumpima
mani'neza ha'ma nehaza vaheteti'enena hu'na
zamagura ovazigosuanki, Nagra Ra Anumzana
zamagri Anumzamo'na zamagu'vazigahue.

8Hagi Lo-Ruhama'a ome rama huno amima ne-
tregeno'a, Goma'a mago'ane amu'ene huno mago
ne' mofavre kasente'ne.

9 Ana higeno Ra Anumzamo'a huno, Agi'a Lo-
Ami'e, nagri vahera omani'naze hunka antemio.
Na'ankure zamagra nagri vahera omani'nage'na,
Nagra zamagri Anumzana omanigahue.

10 Ana hugahianagi henka'a Israeli vahe'mo'za
hageri anke'nafi kahepankna hu'za rama'a vahe
fore hanageno, vahe'mo'a hamprigara osugahie.
Anahanigeno, Nagri vahera omani'naze huno'ma
hu'nea kerera, ete rukrahe hu'za Agra kasefa
huno mani'nea Anumzamofo mofavrerami
mani'naze hu'za hugahaze.

11 Ana hanigeno Israeli vahe'ene Juda
vahe'mo'zanena eri mago hu'za mago vahe
nemaniza, magoke kva ne' azeri otite'za, ana
mopafintira atre'za marerigahaze. Na'ankure
Jesrili mopafina rankna fore hugahie.

2
1 Hagi kagra kafuhe'inkura, Ami'e, Nagri

vahere nehunka, kasarahehe'inkura Ruhama,
navesinentomo'e, hunka hugahane.

Israeli vahe'mo'zamamani fatgoma osazageno
kna zami'nea fronka naneke

2 Mofavrenimota neramarerana hankavetita
nanekea asaminkeno, monko ane'mo'zama
zamavugosama eri ruzahu ruzahu'ma nehu'za,
ami'mo'ma amate'ma hu kukenama nentaniza
zana osino. Na'ankure agranagri ara omanige'na,
nagra agri vea omani'noe.

3 Ana'ma osniana mika kukena'a ahena hate
atranenkeno, nerera'ma kasentegeno kukena osu
avapama mani'nea kna huno avapa manigahie.
Ana hute'na hagage kokampi atreankna hu'na
atranenkeno tinku huno frigahie.

4 Hagi Nagra mofavre'aramina nasunkura
huozmantegahue. Na'ankure agramonkote huno
vano nehuno, kase zmante'nea mofavrerami
mani'naze.

5 Hagi nezmarera'a agaze'a omane monko
a'kino, agra tusi agaze avu'avazahunoamu'enena
hu'ne. Na'ankure agra ana a'mo'a huno,
nagrama navesinentoa vene'neramimo'zama
ne'zama, tima, sipisipi azokate kukenama, efeke
kukenama, olivi masavema, wainima hu'za
nami'naza vene'neramina zamavaririgahue
huno hu'ne.

6 E'ina hu'negu nagra ave'ave trazanteti kama
vanoma nehia kana asevazintegahue. Ana
nehu'na have kegina hu'na kama vano nehia

kana rehizahanugeno, kamavanomahu'zankura
hakegahie.

7 Hagi ana a'mo'ma agrama avesi nezmantea
vene'neramima zamarotago huno'ma
vaniana ome zamaze'origahie. Hagi ana
vene'neraminkura hakeno vano hugahianagi,
zamageno eri forera osugahie. Zamageno'ma
erifore'ma osnuno'a agra amanage hugahie,
nagra ete ese ve'ni'are vanue. Na'ankure
agranema mani'noana knare hu'na mani'noane
huno hugahie.

8 Hagi rama'a witima, kasefa wainima, olivi
masavema, silvama golima hu'na ami'noa
zankura nagriku nami'ne huno agesa ontahino,
erino Bali havi anumza ami'ne.

9 E'ina hu'negu hozama vasage knarera na-
gra witini'a eneri'na, zafa ragama rente knarera
wainini'a erigahue. Ana hukna hu'na kukenama
huno avufgama refite'nogu'ma sipisipi azokate
kukenane efeke zaza kukenanema ami'noana
ete'na erigahue.

10 Nagra menina miko kukena'a hate atranena
agri'ma avesima nentaza vahe zamavuga avufga
avapako otigahiankino, mago'moe huno nagri
nazampintira agura ovazigahie.

11 Hagi ne'zama kreno neneno musema nehia
zane, kasefa ikanteromagomago Sabati knarero,
nezama kreno neneno musema nehia zana miko
eri atregahue.

12 Hagi navesima nenantaza vahe'mo'za
mizani'a nami'naze huno'ma nehia waini
nofitamine, fiki zafanena eri haviza hanugeno
anampina zafa avono fore hinkeno afi

zagagafamo'zage ana zafa ragaramina negahaze.
13 Hagi Bali havi anumzantaminte'ma mna-

nentake'za insensima kremana vunezmantea
zanku, Nagra knazana ami'na azeri haviza
hugahue. Ana nehuno agesafi rinia eri
renenteno, marerisa avasese'za eri nentanino
avesima nezmantea vene'nerami nezmavaririno
Nagrikura agenekanie.

Ra Anumzamo'a Israeli vaheku asunku huz-
mante'nea naneke

14 E'ina hu'negu Nagra ami'mi hu'na hagage
kopi ome antete'na, akohena fru nanekea
asami'na nagrarega avrentegahue.

15 Hagi anantega waini hoza'a nemi'na,
Hazenke Agupoe hu'zama nehaza agupo
eri rukrahe ha'nena, amuha'ma hu'zamofo
kaha megahie. Hagi ana a'mo'ma
mofa'ma mani'nege'nama, Isipiti'ma avre'na
ati'neramugeno zagamema hu'neaza huno
zagamera hugahie.

16 Hagi Ra Anumzamo'a huno, Ana knarera,
Nagrikura nenave'e hunka nehunka, kvani'a
mani'ne hunka Bali havi anumzankura
osugahane.

17Na'ankure Nagra Bali havi anumzamofo agi-
ramima nehea zana agipintira eri atrenugeno,
ana zamagiramina nehenomonora huontegahie.

18Hagi ana knarera zagagafama, namaramima,
mopa agofetu'ma zamasaguregati'ma
regrarohe'za vanoma nehaza zagaraminena,
huhagerafi huvempage hugahue. Ana nehu'na
maka atirami'ne, bainati kazinknone, maka

ha'zanena ana mopafintira eri atre'nuge'za
korora osu knare hu'za manigahaze.

19Nagra a' kavra'nena Nagri a' mani vava huga-
hane. Nagra a'ma kavresuana, fatgo avu'ava
zanteti'ene fatgoma huno refkoma hu zanteti'ene
avesima anteno knare avu'ava'ma hunte zan-
teti'ene nasunku zanteti'ene,

20 hugahue hu'nama hu'noa zama amage
ante'na hu navu'nava zantetiki huna ara
kavra'nena, Nagrikura Ra Anumzane hunka
kenka antahinka hugahane.

21Hagi Ra Anumzamo'a huno, Ana knarera Na-
gra hanugeno, monamo'a kora atrenigeno mopa-
fina neranigeno,

22 mopamo'a witine, wainine olivi rgaramina
Jesrili agupofina rentegahie.

23Hagi avimzama hankreankna hu'na ana ara
ana mopafi nehankre'na, nasunkura Huogante-
gahue hu'nama hu'noa agia eri rukrahe hu'na,
Nasunku Hugantegahue nehu'na, Nagri vahera
omani'naze hu'noa agia ete eri rukrahe hu'na,
Nagri vahere hanuge'za, ete zamagra Nagrikura
tagri Anumzane hu'za hugahaze.

3
Hosea'a ete nenaro avre'nea naneke

1 Anante Ra Anumzamo'a amanage huno
nasami'ne, Kagra ete vunka ru vene'nemo'zama
avesintazageno savri huno monkote'ma vanoma
nehia a'ka'a ome avesinto. Israeli vahe'mo'za
e'inahu kna hu'za monko a'nemo'za nehazaza
hu'zahavi anumzanteramonoraomehunente'za,
kaza osu havi anumzantaminte ante hagagema

hu'naza waini raga'a ofa hunezmantazanagi, Ra
Anumzamo'na navesinezmantoe.

2Higena15'a silvazagogi, 6'abali kutetiki,waini
tintetiki hu'na ana aramizasena ete avre'noe.

3Anante ana ara asami'na, kagra zazate nagra-
nenamaninkanevunka,monkote'mahunkavano
nehana zana atro. Kagra ru vene'nenena savrira
hunka vano osuge, ru vea ome e'orige huge'na,
nagra kagri ve mani fatgo ha'neno.

4 Ana hukna hu'za Israeli vahe'mo'za rama'a
knama mani'za vanaza knafina, kini vahe'ene
ugagota kva vahezmia omanisageno, kresramana
vu zane, retru rene'za mono'ma hunentaza have-
nena omanesigeno, pristi vahera omanisageno,
kaza osu havi anumzantamina omanegahie.

5 Ana hanigeno Israeli vahe'mo'za ete rukrahe
hu'za Ra Anumzana zamagra'a Anumzante'ene
kinizmi Devitinte'ene egahaze. Ana nehu'za
Ra Anumzamofonku korora hunte'za agoraga'a
mani'neza, henkama maniza vanaza knafina
Agripinkati knare'zana erigahaze.

4
Ra Anumzamo'ma Israeli vahe'ma keaga huz-

mantesia naneke
1Hagi Ra Anumzamo'a amanage hianki Israeli

vahe'mota antahiho, Ra Anumzamo'a amanage
huno ama mopafima mani'naza vahera keaga
huramanteanki antahiho, Tamagra avariri fatgo
nosuta, avesi ante'zana omanegeno, Anumzamo-
foma keno antahino'ma hu'zana ama mopafina
omanene.

2Hagi tamagripina vahe'ma sifna hunte'zanki,
havigema huzanki, hazenkezmi omane vahe

zamahe fri'zanki, kumzafa zane, monko
avu'avazane, mika kaziga ha' frama hu'zane,
vahe'ma aheno korama eri tagi'zamo avite'ne.

3 E'i ana agafare mopatamifina zavi
krafagemo'a avitegeno, mopafina tina omaneno
hagege nehigeno,monafima hare'za vano nehaza
namaramine, hagerimpi nozameramine, afi'
zagagafamozanena fri vagare'naze.

4 Hagi mago vahe'mo'a mago vahekura huno
kagri hazenke me'ne huno osino. Na'ankure ama
hazenkea pristi vahe'mota eri fore hu'nagu keaga
huneramantoe.

5 Hu'negu tamagra zage ferupina tanafa
huta nemasesage'za, havige kasnampa
vahe'mo'zanena hanimpina tanafa hugahaze.
Hagi anta'tamimofo Israelina azeri haviza
hugahue.

6 Hagi vahe'nima zamazeri havizama hanu-
ana, na'ankure Nagrira nage'za antahiza zam-
agra osu'nazagu anara hugahue. Hagi pristi
vahe'mo'za Nagrira nagenira osu'nagu, zama-
gri'enena antahi nozamue. Hagi tamagra Nagri
kasegea tamagekanizagu, tamagrira tamagekani
neramante'na mofavretamia asomura huozman-
tegahue.

7 Hagi rama'a pristi vahe'ma fore'ma nehu'za,
rama'a kumi hu'naze. Hagi ra zamagima eneriza
zana zamazeri zamagaze hugahue.

8 Hagi vahe'mo'zama kumizmire'ma ofama
hunaku'ma eri'za aza ofa pristi vahe'mo'za
ne'naze. E'ina hu'negu vahe'mo'zama kumima
nehazage'za, pristi vahe'mo'za rama'a muse
nehaze.

9 Hagi nazano pristi vahe'mo'zama haza za-
mavu zamavara vahe'mo'zanena ana zamavu za-
mava avaririza kefo zamavu zamavara nehaze.
Ana hu'nazagu pristi vahe'ene amne vahe'enena
ana zamavu'zmava hu'naza zante zamazeri hav-
iza hugahue.

10 Hagi rama'a ne'zana negahazanagi, zamura
osugahie. Hagi savri monko avu'ava zana huga-
hazanagi, mofavrea kase hakarea osugahaze.
Na'ankure tamagra Nagrira Ra Anumzana na-
treta ru anumzamofo amage ante'nazagu anara
hugahaze.

11 Hagi waini tine, kasefa waini tine, savri
monko avu'ava'ma hu'zamo, antahi ama'ma
hu'zana Nagri vahepintira eri netre.

12 Hagi Nagri vahe'mo'za zafare'ma kaza osu
havi anumzama antre'za tro hunte'naza havi
anumzane, rampa zante'ma tro'ma hunte'naza
havi anumzana antahinegaze. Hagi zamagra
savri monko avu'avazama hazazamo zamazeri
havia hige'za zamagra Anumzamofontera mani
fatgo hu'za nomanizamonora huonte'naze.

13Hagi zamagra agonaramimpi mareriza kaza
osu havi anumzantera kresramana vunentaze.
Hagi knare tona'ma hu'nea oki zafane, popra
zafane, terebinti zafa agafafi kre manavu ofa
hunte'naze. E'ina agafare mofa'netamimo'za ana
zanke hu'za monkote hu'za vano nehazageno,
tamanoferehe'za ana zanke hu'za savri hu'za
monkote vano nehaze.

14 Hianagi monkozama hu'za vanoma nehaza
mofa'netamine, tamanoferehe'inena Nagra
knazana zami'na zamazeri havizana osugahue.
Na'ankure tamagra vene'nemotanena ana zanke

huta zagore'ma monkoza nehaza a'nanene
monkozana ome nehuta, havi anumzamofo
mono nompi savri'ma nehaza a'nene ofa
ome Kresramana nevaze. E'ina hu'negu ama'
antahi'zana omanenigeta haviza hugahaze.

15 Hagi Israeli vahe'mota monko a'negna
huta mani fatgo huta nomanizanki, Juda
vahe'motanema ana zama huzankura kva hiho.
Hagi havige anumzante'ma Gilgalima mono'ma
hunentaza zankura kva nehuta, kasefa'ma huno
mani'nea Ra Anumzamofo agifima huvempa
nehaza zankura kva hiho.

16 Hagi Israeli vahe'mokizmi zamasenimo'a
hankavetigege huno keontahi bulimakao
afu'mofo asenimo'ma hiaza hu'ne. Hianagi
inankna hu'na e'inahu vahera sipisipi afu
anentama avare'noma vanoma nehigeno
tra'zama nenea knara hu'na kegava
huzmantegahue.

17Hagi Israeli vahera zamatrenke'za zamagra'a
zamavesi'za avaririza kaza osu havi anumzan-
tera viho.

18 Hagi Israeli vahe'mo'za aka tima nete'za
monko a'negu ome hake'za ana a'nene monkoza
ome nehaze. Hagi ranra kva vahe'mo'za zam-
agima eri'zana netre'za zamagazema hu avu'ava
zanku zamave'nesie.

19Hagi hanave zaho'momikaza eme eri hareno
freankna hu'na zamavare atregahue. Na'ankure
zamagrama havi anumzantema kresramnama
vunte'nazaguanarahanuge'zazamagazeguhuga-
haze.

5
Israeli vahe'mokizmi naneke huzmante'nea

naneke
1 Pristi vahe'mota ama nanekea antahiho! Is-

raeli vahe'mota tamagesa anteta antahiho! Kini
vahe'mota tamagesa anteta antahiho! Keaga tam-
agri huneramante. Na'ankure tamagra Mizpa va-
hetera krifu anagi anteankna huta monora havi
anumzante Tabori agonafina hunentaze.

2Hazenke zamita rama'a vahe zamazeri haviza
hu'nazagu ana zantera Nagra kna zana tami'na
tamazeri fatgo hugahue.

3 Hagi Efraemi vahera Nagra zamage'na an-
tahi'na hu'noanki, Israeli vahe'mota Nagri navur-
era frara oki'naze. Efraemi vahe'mota monko
anemo'zama nehazaza huta savri huta vano ne-
huta, Israeli vahe'mota tamazeri pehana hu'naze.

4 Hagi kefo avu'ava'ma nehaza za-
mavu'zmava'zamo zamazeri antrako hige'za
rukrahera hu'za Anumza zmimofontera nomaze.
Na'ankure savri monko avu'avazama hu'zamo
zamagu'afina me'negeno, Ra Anumzamofona
ke'za antahi'za nosaze.

5Hagi Israeli vahe'mo'zama zamavufaga rama
hu' zamavu'zamava nehaza zamo, zamagri
avu'ava zana huama nehie. Hagi Israeli vahe'ene,
Efraemi vahe'mo'za zamagri'a kumimo zamazeri
tanafa nehanige'za, Juda vahe'mo'zanena
magoka tanafa hugahaze.

6 Hagi Ra Anumzamofo avesizanku hakenaku
sipisipi afu kevu'zamine, bulimakao afu
kevu'zmine egahazanagi, Ra Anumzamofona
eme ke'za eriforera osugahaze. Na'ankure Agra
ko zamatreno zamagrira vu'ne.

7 Zamagra Ra Anumzamofona tamage hu'za
avariri fatgoa osu'naze. Na'ankure zamagra
savri mofavrerami kasezmante'naze. Menina
kasefa ikante'ma ne'zama kreza nene'zamusema
hu'za mono'ma hu'zamo'a zamazeri havizantfa
nehuno, hozazminena eri haviza hugahie.

8 Hagi pazivete'ma tro'ma hu'nea ufena Gibea
kumateti nerenkeno, Rama kumatetira ufena
nerenkeno, Bet-Aveni kumatetira ranke huta
kezankea nehuta, tagra Benzameniga kavaririta
hatera vugahune huta hiho.

9 Hagi knazama amino vahe'ma azeri hav-
izama hu knarera, Efraemi vahe'mo'za ka'ma
kokamo'ma nehiaza hu'za havizantfa hugahaze.
Hagi Israeli vahe amunompimahuama'manehua
zamo'a tamage huno fore hugahie.

10 Hagi Juda ugagota kva vahe'mo'za kanagi
kama akasi'za mopama eri haviama huza
musufama nesaza vahe kna hu'naze. E'ina
hu'neankina narimpama ahe'zamante'zana tima
tagitreankna hu'na zamagri zamagofetu narimpa
ahe'zana erikaha hutregahue.

11 Hagi keagama refkohu knafina Efraemi va-
hera knazamo'a zamazeri havizantfa hugahie.
Na'ankure kaza osu havi anumzamofo amagera
ante'za nevazagu anara hugahaze.

12 Hagi Nagra havi (moth) kfamo kukena ha-
genkrokruhianknahu'naEfraemi vahera zamaz-
eri haviza nehu'na, kasri zamo kasrino keonke'za
eri haviza hiaza hu'na Juda vahera zamazeri hav-
iza hugahue.

13 Hagi Efraemi'a agrama krima eri'nea zana
kegeno, Juda'a namuma'a ke'ne. Hagi Efraemi'a

rukrahe huno Asiria vuno agine kini ne' ome
ke'neanagi, ana kini ne'mo'a kri'a azeri kana-
maregara osuge, ra namuma re'neana eri osa-
parentegara osu'ne.

14Na'ankure Nagra Efraemi vahetera laionigna
nehu'na, Juda vahetera kasefa huno hanave
laionigna hu'nena zagagafama aheno tagana
vaziankna hu'na zamahe'na tagana vazigahue.
Nagra zamahete'na haninkofi'na nevanugeno,
mago vahe'mo'e huno zamazeri ovarigahie.

15 Hagi ana hute'na ete rukrahe hu'na
nemanurega umani'nenuge'za, kefozama
hu'naza zankura zamasunku nehu'za, zamagra
tusiza hu'za Nagrikura hakregahaze. Hagi ana
knazampima mani'neza nagrikura tusiza hu'za
hakegahaze.

6
Israeli vahe'mo'zama zamagu'a rukrahe

osu'naza naneke
1 Hagi enketa ete rukrahe huta Ra

Anumzamofontega vamaneno. Na'ankure Agra
tagrira tavufga rutraga trago hu'neankino,
Agrake tazeri so'e hugahie. Hagi Agra tavufga
rutraga tarago hu'neakino, Agrake namuntera
anaki rantegahie.

2 Hagi tare knama evanigeno'a, Agra tazeri
kasefa hugahie. Hagi nampa 3 kna zupa tazeri soe
hanigeta, agri avugamanigahune.

3Hagi Ra Anumzamani'ne huta Agrira keta an-
tahita hanune. Hagi Agrama atiramino'ma vania
zamo'a, nanterama rumsa huno koma'tiankna

nehanigeno ete efresia zamo'a, trazama nehagea
knafima neria kokna hugahie.

4Hagi Efraemi vahe'mota Nagra na'a tamagrira
huramantegahue? Hagi Juda vahe'motanena Na-
gra na'a huramantegahue? Tamagrama tamavesi
nenantaza zamo'a nantera hampo kiteno ame
huno fanane hiankna nehigeno, nantera ata
aheteno ana ata'mo ame huno hagege hiankna
nehaze.

5 E'ina hu'negu kasnampa vahe'nia huzmanta-
nena tamahe'za rutraga trago hunetre'nage'na,
nagipinti'ma atiraminia keaganu tamahe'na ru-
traga tarogo hunetre'na, kopsinamo rutarage
huno mikaza eri ama hiaza hu'na, keaga refko
huramantegahue.

6 Na'ankure Nagri'ma nave'nesiana ofama
huzankura nave'nosianki, tamagu'aretima
huta Nagri'ma navesinante zanku nave'nesie.
Anumzamo'nama nageno antahinoma huzanku
nave'nesianki, tevefi kre fananehu ofama
hu'zankura nave'nosie.

7 Hianagi tamagra Adamu kna huta Nagri
huhagerafi huvempagea runetagreta, Nagrira
tamage huta tamagu'aretira huta namagera
nontaze.

8 Hagi Giliati rankumapina kefo avu'ava'zama
nehaza vahe'mo'za avitazageno, zamagakafina
koramo avite'ne.

9Hagi vahe'ma ahe frinaku'ma kafoma ante'za
nemaniza vahekna hu'za pristi vahe'mo'za
Sekemu kumategama vu kantega kafona
antene'za, vahera zamahe nefri'za, hazenke zana
eri fore nehaze.

10 Hagi Israeli vahepina knare osu kefoza

me'negena ke'noe. Efraemi vahe'mo'za monko
avu'avaza nehazageno, Israeli vahe'mo'za
zamagra'a zamazeri pehana hu'naze.

11 Hagi vahe'nima zamazeri knare'ma hanua
zupa, Juda vahe'motanena tamazeri havizama
hanua kna ko huhamprinte'noe.

7
Israeli vahe'mo'zama kumi'ma hu'naza zamofo

naneke
1 Nagra Israeli vahera zamazeri so'e hunaku

huanagi, Efraemi vahe'mofo kefo avu'avazamo'a
eama nehigeno, Sameria vahe'mofona havi za-
mavu'zamava zamo'a zamagripina avite'ne. Za-
magra kefo zamavu'zamava nehazage'za, mus-
ufa vahe'mo'za nona tagna nevazizage'za, megia
musufa vahe'mo'za vanonehu'za vahe'mofo zana
musufa enerize.

2 Hianagi ana kumi'zamigu'ma nage'ma
nokanua zana zamagra ke'za antahiza osu'naze.
Kumima haza zamo'a maka kaziga megagi
zmante'nege'na, Nagra ana maka kumizmi'a
amate negoe.

3 Hagi kefo avu'ava zanteti kini nera azeri
muse nehu'za, havigema huzanteti ugagota kva
vahe'zmia zamazeri musena nehaze.

4Hagi zamagra savri monko avu'avaza hu vahe
mani'nazanki'za, breti krenaku'ma witi flaua'ma
heneru'zamaavenifima tevemahugrazageno tusi
amuhoma nehiankna huno,monkozama hu zam-
agu'zamagesamo'a teve rukru nehie.

5 Hagi kini ne'mo'ma ne'zama kreno neneno
musema nehia knarera, ugagota kva vahe'mo'za

hankave tina ne'za neginagi nehazageno kini
ne'mo'a zamagri'enena kiza zokago kea nehie.

6 Hagi kefo avu'ava'ma hu antahiza zamimo'a
avenimo'ma tusi amuhoma nehiankna huno,
amuho huteno kenagera amuhomo'a ome osi osi
nehuno, nanterama segeno'a tevenefa'mo'ma
nehiaza huno hagana hagana nehie.

7 Hagi zamagra avenimo'ma tusi amuhoma
hiaza hute'za, kva vahe'zmia zamahe hana
nehaze. Hagi miko kini vahezamia zamahe
vaganere'za nagrama zamazama hanugura
nagritega kea nosaze.

8 Hagi Israeli vahe'mo'za ru vahe'ene ruhavia
hu'za nemaniza, te so'e osu'nea kekigna hu'naze.

9 Hagi ru vahe'mo'za hankavezamia eri amne
nehazanagi, zamagra ana zana keza antahiza
nosaze. Hagi tu'zamazokamo'a tusiza nehianagi,
zamagra e'i ana zana ke'za antahiza nosaze.

10 Hagi Israeli vahe'mokizmi keontahi
zamavu'zamava zamo'a eriama huno
nezmasamianagi, zamagra rukrahe hu'za Ra
Anumzana zamagra'a Anumzantera omege
Agrikura hakegera nosaze.

11 Hagi Efraemi vahe'mo'za mago antahi'zana
omne maho namagna vahe mani'naze. Zama-
gra Isipi vahekuzamazamahanagurakezaneti'za,
kegavama huzmante'sazegura Asiria vahekura
kea hu'naze.

12 Hagi anantegama vanage'na namama
hareno enevigeno, kukoma rutare ante'neno
azeneriankna hu'na Nagra kukoni'a atrena
zamazerite'na, knazana zamigahue.

13 Zamagra ra hazenkefi manigahaze.

Na'ankure nagrira zamefi hunami'za
fre'nazankiza, zamagra haviza hugahaze. Hagi
ete nagra zamavarenaku nehuanagi, zamagra
havige hu'za renavatga nehaze.

14Hagi zamagrazamagu'aretirahu'zanagritega
krafagea nosazanki, tafe'zamire mani'neza amne
krafageanehaze. Zamagrawainire'enewitire'ene
ome eritru nehu'za, Nagrira zamefi hunami'naze.

15Hagi Nagra rempi huzami'na zamazeri han-
kaveti'noanagi, zamagra nazeri haviza hunaku
oku'a kea anaki'naze!

16 Hagi zamagra rukrahe hu'za e'nazanagi,
Nagritera ome'nazanki haviza hu'nea atigna
hu'naze. Hagi kva vahe'zamimo'zama knare osu
kema hu'nazagu hu'za ha' vahe'mo'za kva vahera
eme zamahe fri vagaregahaze. E'ina hanage'za
Isipi vahe'mo'za zamagi'za regahaze.

8
Anumzamo keaga Israeli vahe huzmanteno

knaza zamisia zamofo naneke
1 Hagi ufena tamagite anteta reho! Tumpa

namamo nehiaza hu'za ha' vahe'mo'za Ra
Anumzamofo nona eme avazagi kanegize.
Na'ankure zamagra huhagerafi huvempa keni'a
ruha'nentagi'za, kasegeni'a ha'rente'nazagu
anara hugahaze.

2 Israeli vahe'mo'za nagritega amanage hu'za
zavi krafagea hu'naze. Anumzamoka tagri
Anumza mani'nanketa tagra keta antahita
kagrira hu'none hu'za hu'naze.

3 Hianagi Israeli vahe'mo'za knare avu'ava
zana zamagena humi'nazankino, ha' vahe'amo'za
zamahe'za zamarotago hugahaze.

4 Hagi zamagra nagripintira hu izo kea
e'orine'za, kini vahera zamazeri oti'naze. Nagra
ke'na antahina osu'noge'za, kva vahera zamazeri
oti'naze. Hagi silva zamireti'ene golireti'enena
kaza osu havi anumzana tro hunte'nazanagi, ana
zamo'a zamazeri haviza hugahie.

5 Hagi Sameri'a vahe'mota bulimakao
anenta'amofo amema'ama golire'ma tro'ma
hunte'naza zankura, nagra tusiza hu'na narimpa
ahenezmantoe. E'i ana zantera tusiza huno
narimpa neheanki, nazupa kefo avu'ava zana
atreta knarera huta manigahaze?

6 Hagi mago Israeliti eri'za vahe'mo ana
havi anumzana azanteti tro hunte'neankino,
e'i anumzana omanine. E'ina hu'negu ana
zantamina erita ru tamanatamanu hutreho.

7 Hagi tamagra menina zaho nehankrazankita
henka ra zahokrerfa hamaregahaze. Hagi
witia hankre'nageno marerigahianagi, raga
reontegahie. Hagi marerino ragama rente'niana,
ha' vahe'mo'za musufa emerigahaze.

8Hagi Israeli vahera zamasagahunakarisige'za,
haviza hu'nea kavomeaza hu'za kokankoka vahe
amu'nompi mani fankanu haregahaze.

9 Na'ankure zamagra afi donki afumo agra'a
avesi'zante vano hiaza hu'za Asiria mareriza
vu'naze. Hagi Efraemi'a zagore monko avu'avara
huno vano hu'ne.

10Hagi zamagra ru vahete zamavufaga zagore
ome atre'nazanagi, Nagra zamazeri atru hu'na

keaga huzmantegahue. Hanki hankave kini
ne'mo knazana zamino zamazeri haviza hume
nevanige'za, osi'a vahemanigahaze.

11Hagi Efraemi vahe'mo'za ofamahu ita rama'a
tro hu'nazanagi, e'i ana itaramimo'a Nagri navur-
era kumima hu itarami efore nehie!

12 Hagi Nagra rama'a kasege krezami'noanagi,
zamagra ana kasegea kazageno amanezankna
hige'za, tagri'zana omane'ne nehu'za, ana
kasegeni'a amagera onte'naze.

13Hagi zamagra nagritega ofa eme kresramana
nevu'za, ana afu'mofo ame'a ne'nazanagi, Ra
Anumzamo'a ana ofagura musena nosue. Hagi
menina kefo avu'avaza zamigura agesa nen-
tahino, kumi'ma hu'naza zantera knazana za-
minige'za, ete Isipi rukrahe hu'za vugahaze.

14Hagi Israeli vahe'mo'za tro'ma huzmante'nea
Anumzana zamage kaninente'za, kini
vahe'mokizmi nonkumazmi kinte'naze. Hagi
Juda vahe'mo'za rankumamofo have kegina eri
hankaveti'za tro hu'naze. Hianagi Nagra teve
atresugeno rankumazmia tefanane nehina, vihu
kumazminena tevemo tefanane hugahie.

9
Israeli vahe'mo'za knaza eri'naza naneke

1 Israeli vahe'mota, ru kumate vahe'mo'zama
nehazaza huta musenkasea osiho. Na'ankure
tamagra monkote huta vano nehuta
Anumzamofona tamage huta avariri fatgoa
nosaze. Hagi tamagra witi honama neharaza
kumapima zagore savari monko avu'avazama
huzanku tamave'nesie.

2 E'ina hu'negu witi honama neharaza
kumapintira vahe'mo'za witia e'orisageno,
wainima regatati'ma nehaza kumapintira, waini
tina e'origahaze. E'ina hanigeno kasefa wainima
troma hu grepi raga omanegahie.

3 Hagi tamagra Israeli vahe'mota Ra
Anumzamofo mopafina omanigahaze. Hianagi
Efraemi vahe'mo'za Isipi mopafi ete rukrahe
hu'za nevu'za, Asiria umani'neza agruma osu
ne'zana negahaze.

4 Ana nehu'za Ra Anumzamofontega waini
ti ofa nosu'za, ofama Kresramanama vanaza
zanku'enena Ra Anumzamo'a musena osugahie.
Hagi ofama hanaza zamo'a vahe'ma frite'ma
zavi'ma netazageno, nezmia bretigna hugahie.
Anama ofama hu'zama nesamo'za zamagra'a
zamazeri pehena hugahaze. Na'ankure ana
bretima nesazana zamaga'ma tege'zama
nenazankna hu'za negahazankino, ana
ne'zana eri'za Ra Anumzamofo mono nompina
eofregahaze.

5Hagi ne'zama kreno nenenomusenkasemahu
knarera na'a hugahaze! Nezama kreno neneno
Ra Anumzamofoma antahimi knarera na'a huga-
haze?

6 Hagi keho, hazenke zamofo korora frega-
hazanagi, Isipi vahe'mo'za tamazeri atru nehan-
age'za, Memfisi vahe'mo'za aseramantegahaze.
Hagi silvareti'ma tro'ma hu'naza feno zantami-
mofo agofetura, traza nehagenigeno, ave'ave
trazamo seli nontamia hageno refitegahie.

7 Hagi knazama tamino vahe'ma tamazeri
havizahu kna hago ne-egeno, mizama eri

knamo'a hago ama fore nehianki, Israeli
vahe'mota keta antahita hiho. Na'ankure
kumitamimo'a rankrerfa huno havizantfa
hu'negeta, kasnampa vahekura neginagi vahere
huta nehuta, Anumzamofo Avamumo'ma
nanekema asmigeno'ma neramasmia vahekura
tamavesra hunezmantaze.

8 Hagi Anumzamo'a kasnampa vahe'a
huntegeno Efraemi vahete'ma havizama fore'ma
hu'zankura kegava hu'neanagi, kama vanoma
hirega tamagra krifua anaginteta vano nehuta,
Anumzamofo nompi manineta hara renenteta,
knare osu avu'avara hunentaze.

9 Hagi korapa'ma Gibea kumate'ma hu'naza
hu'za zamagra kefo avu'ava zana hu kasrikasri
hu'za hu'naze. Hagi Anumzamo'a ana kefo
avu'avaza zamigura ageranokanino, kumi
avu'ava zamigura knazana zamino zamazeri
haviza hugahie.

10 Hagi Ra Anumzamo'a huno, Israeli vahe'ma
ese'ma zamage'na erifore'ma hu'noana, hagage
kokampinti'ma grepi ragama tagiankna hu'noe.
Hagi ese'ma zamagehe'ima ke'noana, fiki ragama
rente'nefinti'ma ese'ma afuma re'nea ragagna
hu'nazage'na zamage'noe. Hianagi zamagra
Ba'al-Peori emenatre'zakazaosuhavianumzante
monora hunente'za, zamagra'a zamazeri
zamagazea hu'za himanage zama zamavesinenta
zankna zamagra hu'naze.

11 Hagi Efraemi vahe'mo'zama ra zamagima
e'neriza zamo'a namamo'ma hiaza huno hareno
frenige'za, mofavrea kase ontege, zamu'enena
osuge, zamarimpafina mofavrea forera osuge
hugahie.

12Hagi zamagra mofavrea kasente'za zamazeri
rahugahazanagi, Nagraanamakahanarevagare-
gahue. Nagrama zamagri'ma zamatresuge'za za-
magra ra hazenkefimanigahazanki, kva hiho.

13 Hagi Tairi vahe'mo'zama knare mopafima
mani'nazankna hu'za kotera Efraemi vahe'mo'za
knare kumapi mani'nazanagi, Efraemi
vahe'mo'zamofavrezmia zamavare'za vanage'za,
zamahe frigahaze.

14 Hagi Ra Anumzamoka naza zamigahampi,
amne zamio. Hagi nagrama kantahigenuana,
mofavrema kase kuntra'ma hu zamarimpa
nezminka, amina eri hagage huge'za mofavrea
amina ozamiho.

15 Hagi Gilgali kumateti eri agafa hu'za kefo
avu'ava zana hazage'na, ananteti agafa hu'na
navesra huzamante'noe. Kefo zamavu'zmava'ma
haza zanku noniafintira zamahekasope netre'na,
nagra ru'enena navesi ozmantegahue. Na'ankure
kva vahe'zmimo'za ha' renenantaze.

16 Hagi zafa arafunama tasagi hiaza hu'na
Efraemi vahera zamazeri haviza hanuge'za raga
reontegahaze. Mofavrea kasente'za zamavesi
zmante'gahazanagi, Nagra ana mofavrezmia
zamahe frigahue.

17 Hagi Nagri Anumzamo'a avresra huzman-
teno zamatrenige'za, ru vahe mopafi kokankoka
vano hugahaze. Na'ankure zamagra Anumzamo-
fonkea antahi'za amagera onte'naze.

10
Israeli vahe'mo'zama hu'naza kumite'ma nona

huno zamazeri havizama hania naneke

1 Hagi Israeli vahe'mo'za knare'zama huno
hageteno rama'a ragama renentea wainigna
hu'naze. Hianagi zamagra rama'a fenoza
nente'za ante'za havi anumzante'ma kresramna
vunte ita rama'a tro hu'naze. Hagi rama'a ne'za
mopafintira nehamare'za, havi anumzama
mono'ma hunentaza havemofonena rama'a
avasase'zana hunentaze.

2 Hagi ana vahe'mokizmi zamagu'afina
havigema hu'zamo avite'neanki'za, menina ana
zamofo knazana erigahaze. Ra Anumzamo'a
Kresramanama nevaza itaramina eri taganavazi
netreno, havema retrurente'nezama mono'ma
hunentaza haveramina erino rutamanatamanu
hutregahie.

3 Hagi zamagra amanage hugahaze, Tamage
huno menina tagrira kini vahetia omani'ne.
Na'ankure tagra Ra Anumzamofona korora
hunontone hugahaze. Hianagi mago kini
vahe'mamanisiana, agra na'a hurantegahie?

4Hagi zamagra agafa'a omane naneke nehu'za,
hugahune hu'zama huvempama nehaza zantam-
ina nosaze. E'ina hu'negu knare'ma hu'zama
keagama refkoma osu avu'ava'ma zama nehaza
zamo'a avuatga (poisin) trazamo hozafi hageno
mareriankna nehie.

5 Hagi bulimakao anentamofo amema'ama
Bet-Aveni kumate'ma troma hunte'naza havi
anumzantera naza fore hugahie hu'za Sameria
kumate'manemanizavahe'mo'za tusi zmagogogu
nehaze. Anampima nemaniza vahe'mo'zane,
kaza osu havi anumzante'ma mono'ma
hunentaza pristi vahe'mo'zanena tusi zavi krafa
hugahaze. Na'ankure ra zamagima e'neriza zana

eme zamahe'za hanare'za vugahaze.
6Hagi anakazaosuhavi anumzazmiaemeeriza

Asiria vu'za kini ne' Jarebinamuse'za ome amiga-
haze. Hagi Efraemi vahe'mo'za tusi zamagazegu
nehanageno, Israeli vahemo'zanena zamagra'a
antahintahima amage'ma ante'naza zankura za-
magazegu hugahaze.

7Hagi Sameria vahe'ene kini ne'enena teve as-
esama timo'ma erino viankna huno zamavareno
vugahie.

8 Hagi Israeli vahe'mo'zama marerisgama
huneregama havi anumzamofoma mono'ma
hunte'za kefo zamavu'zamava zama nehaza
Aveni kumara eri haviza hugahie. Havi
anumzante'ma Kresramanama nevaza
itazmirera ave'ave trazantamimo agofetura
hageno refitegahie. Ana hanige'za ranra
agonagura hu'za ankrisenka refiteranto huge, osi
agonagura hu'za tagumpi emasenka frakiranto
hu'za hugahaze.

9 Hagi Israeli vahemota Gibea kumateti agafa
huta kumira huteta huvava huta neaze. E'ina
hu'neankino Gibea kumate'ma kefo avu'ava'ma
hu'naza vahera hapi zamahe vagare'naze.

10 Hagi Nagrama knazama zaminaku'ma
hanua knarera knazana zami'na zamazeri
fatgo nehu'na, kokankoka vahera zamazeri atru
hanuge'za atru hute'za, hara eme huramante'za
tare zupama kumi'ma hu'nazarera kina
huramantegahaze.

11 Hagi Israeli vahera azeri agazonema
hu agaho a' bulimakaomo'ma witi honama
refuzafupe zanku'ma ave'nesiankna nehianki'na,
zamana'zamana huno hentofaza hu'neaza

anankempina karenamere zafa antegahue.
Efraemina karenamare zafa anankempi
ante'nugeno erizana enerina, Juda vahera
hanugeno mopa rekonerinigeno, Jekopu
naga'mo'za mopa rupopo hugahaze.

12 Tamagra'a fatgo avu'ava zana nehankreta,
vagaore avesizana nehamareta, rekorino mopa
rupopoma nehiaza huta tamagua eri fatgo huga-
haze. Na'ankuremenina RaAnumzamofonku'ma
hakekna neanki Agriku nehakenkeno, Agra eno
fatgo avu'ava zama'a koma runteaza huno eme
asomu huramantegahie.

13 Hianagi tamagra kefo avu'ava zamofo hoza
enerita, knare osu avu'avaza nehamareta, hav-
ige zamofo raga'a ne'naze. Na'ankure tama-
gra'a hanavegu tamentintia nehuta, rama'a son-
dia vahe'mo'za taza hanageta knare huta mani-
gahune huta tamentintia nehaze.

14 E'ina hu'negu ha'ma huramante'naza
krafagea tamagri vahe'mo'za nentahisageno, Bet-
Abeli kuma'ma kini ne' Salmani'ma eri havizama
hu'neaza huno kuma vihutamia eri haviza
hugahie. Higeno aneramine mofavrezminena
zamahe fri vagare'naze.

15 E'inahu knaza Beteli kumatera fore hugahie.
Na'ankure kumi avu'ava zama hu'naza zamo'a
amenagame mareri'ne. Hagi knazama esania
knamofo nanterana, Israeli kini nera ahe friga-
haze.

11
RaAnumzamo'a Israeli vahe avesi zamante'nea

naneke

1 Hagi Israeli vahe'mo'zama mofavrema
mani'nazage'na navesi'nezmante'na mofavreni'e
hu'na Isipitira zamavare'noe.

2 Hianagi Nagrama kema zamagriku'ma ne-
huge'za, mago'ane natre'za afete vu'naze. Ana
nehu'za Bali havi anumzantaminte'ene kaza osu
havi anumzantaminte'ene ofane mananentake
zanena ome kremana vu'naze.

3 Hagi Israeli vahera zamazantera Nagra za-
mavazu hu'na vano nehu'na, kama vanoma hu
avu'ava zana rempi huzmi'noe. Hianagi Na-
grama zamazeri knamare'noa zana ke'za an-
tahi'za osu'naze.

4 Nagra nasunku hunezmante'na navesi nez-
mante'na Israeli vahera zamavare'navu'noe. Ana
nehu'na zamanankempintira karenamare zafa
eri netre'na, pri hu'na ne'zana zami'noe.

5 Zamagra ete rukrahera huza Isipia ovuga-
haze. Hianagi Asiria vahe'mo'za kegava huzman-
tegahaze. Na'ankure Nagrite'ma e'zankura za-
mavesra hu'nazagu anara hugahaze.

6 Hanki rankumazmifina bainati kazinteti ha'
vahe'mo'za eme ha' huzmante'za ku'ma kafazmia
tapage hunetre'za, zamahe vagaregahaze. Ana
hanageno antahintahima retro'ma hu'naza
zamo'a amne zankna hugahie.

7Na'ankure Nagri vahe'mo'za natre'za rukrahe
hu'za nevaze. Ana nehu'za Marerisga hunemo'e
hu'za zamagra hugahazanagi, Nagra zamazeri
so'ea osugahue.

8Hagi Efraemi vahe'mota inankna hu'na tama-
tregahue? Inankna hu'na Isareli vahe'mota
tamatregahue? Hagi inankna hu'na Adma ku-
mate vahe'ma zamazeri havizama hu'noa zana

hugahue? Hagi inankna hu'na Zeboimi ku-
mate vahe'ma zamazeri havizama hu'noa zana
hugahue? Nagra nagu'areti tusi'za hu'na na-
sunkura huramantoe.

9 Hagi narimpa ahe'zamo'ma tevema reana
atrenugeno evuramina, Israeli vahera zamahe
vaga'oregahue. Na'ankure Nagra vahetfana
omani'noanki, Anumzamani'noe. Nagra Ruotage
hu'noa Anumzama amu'nontamifima nemanua
Anumzanki'na, Nagra narimpa aheramante'na
e'na eme tamahe hanara osugahue.

10 Mago knafina Ra Anumzamofona amage
antegahaze. Nagra Ra Anumzamo'na laion-
imo'ma nehiaza huna ranke nehanuge'za, mo-
favre naga'nimo'za zage fre kazigatira zamahi-
rahiku nehu'za egahaze.

11 Hagi maho namamo'zama nehazaza huza
Isipitira hare'za ne-esageno, Asiriati'mamahona-
mamo'za zamahirahiku nehu'za hare'za azankna
nehanage'na, ete zamavare'na kumazamire ome
zamatregahue hu'na Ra Anumzamo'na nehue.

12 Hagi Efraemi vahe'mo'za havigege huza
nevazageno, Juda vahe'mofo Anumzamofo
kea ontahi vano vano nehu'za Ruotge'ma
Hu'nemofona zamagu'aretira hu'za avariri fatgoa
nosaze.

12
Israeli vahe'mo'za kumi hu'naza naneke

1 Hagi Efraemi vahe'mo'za ne'zama neankna
hu'za zahora nene'za, maka kna zage hanati
kazigati'ma ea zaho nevaririze. Zamagra
havige avu'ava zane, vahe'ma ohe fri ahe fri hu
avu'avaza hu'za eri hakare nehaze. Ana nehu'za

Asiria vahe'ene eri mago hu'za nemani'za,
zamazama hu'zama erisagura olivi masavena
atrage'za Isipi eri'za nevaze.

2 Ra Anumzamo'a Juda vahera keaga hunez-
manteno, zamagrama hu'naza zamavu zamavat-
era Jekopunagaraknazanazaminozamazerihav-
iza hugahie.

3 Hagi Jekopu'a nerera arimpafima
mani'neno'a, nefu agiare azerino hara hunte'ne.
Hagi ra vahe'ma neseno'a, Anumzane hara hu'ne.

4Hagi agra ankero ne' hara huno agatenereno,
agri'ma asomu'ma hunte'nigura zavira neteno
antahige'ne. Hagi agra Anumzamofona Beteli
eme keno erifore huno keaga nehuno, asunkuma
hunteno azama hanigura agri'enena keaga hu'ne.

5 Ra Anumzana Agra Monafi sondia vahe'mofo
Anumzankino, agi'a Ra Anumzane.

6 Ana hu'negu menina tamagra'a Anumzante
rukrahe huta eta vahe'ma avesinte avu'avazane,
vahe'ma knare hunte avu'ava zanena eme azeri
hankavetiho. Ana nehuta tamagra'a Anumzamo-
fonte amuhara huta viho.

7 Hagi zagore fenoma atre'za eri'zama ne-
haza vahe'mo'za, fatgo kazigatira zagoa retro
nosazanki, havige hu'za vahe'mofo zana kna'a
refko hu so'e huza nege'za mizana te'nosizanki,
zamazeri savri hu'za miza nesaze.

8 Hagi Efraemi vahe'mo'za hu'za, tagra feno
vahe mani'neta, rama'a feno ante'none hu'za za-
mavufaga ra nehaze. Ana nehu'za amanage ne-
haze, Vahe'ma zamazeri savri'ma huta fenoma
retroma huna kumira mago vahe'mo'a tageno eri
forera osugahie hu'za nehaze.

9 Hianagi Nagra Ra Anumzana tamagri
Anumzamo'na, Isipitira tamavre'na atirami'noa
Anumza mani'noankina, ko'ma fugagi noma kita
manita e'naza zanku'ma antahimita seli noma
kita nemaniza kna huta, ete tamatrenugeta ete
seli nompi umanigahaze.

10 Hagi Nagra kasnampa vaheni'afi huvazi'na
nanekea nehu'na, avanagna zana rama'a eri za-
maveri nehu'na, rama'a fronka kea zamagripi hu-
vazi'na tamasmi'noe.

11 Hianagi Gileati vahe'mo'za kefo avu'ava'ene
vahemani'nazanki'za, knare osu vahemani'naze.
Hagi Gilgali kumate'enena bulimakao afu ahe'za
havi anumzantera Kresramana vu'nazankino,
Kresramana vu itama tro'ma hu'naza zamo'a
hozama rekorinte agupomofo refarega have eri
hihi huntazankna hunomeno vu'ne.

12 Hagi korapara Jekopu'a (Israeli) Aramu mo-
parega freno umani'neno, sipisipima kegava hia
zanteti ara eri'ne.

13Hagi Ra Anumzamo'a kasnampa ne'mofompi
huvazino Israeli vahera Isipitira zamavareno ati-
rami'ne. Ana nehuno ana kasnampa ne'mofompi
huvazino kegava huzmante'ne.

14 Hianagi Efraemi vahe'mo'za kefo avu'ava
zantfa hu'za Ra Anumzamofona azeri arimpa
ahe'naze. E'ina hu'negu menina Ra Anumzamo'a
vahe'ma zamahe'za korama eritagi'naza knazana
eri zamagofetu nenteno, kumi avu'avazama
hu'nazazanteranonahunomikazamazerihaviza
hugahie.

13

RaAnumzamo Israeli vahe zamazeri haviza ha-
nia zamofo naneke

1 Hagi kora Efraemi naga'mozama kema haz-
age'za vahe'mo'za koro huza zmahirahiku nehaz-
ageno, Israeli vahepina zamagimo'a mareri'ne.
Hianagi Efraemi vahe'mo'za Bali havi anumzante
monora hunte'za kumira hu'nazagu fri'naze.

2 Hagi meninena Israeli vahe'mo'za mago'ane
kumira huvava hu'za nevu'za, kaza osu havi
anumzamofo amema'a silvareti tro hunte'naze.
Ana nehu'za ana zantera Kresramanama vunen-
teta agira antako hunteho hu'za nehaze.

3 E'ina hu'nagu zamagra nantera hampomo
fanane hiankna nehu'za, nantera zage rentegeno
ata'mo fanane hiankna ana vahe'mo'za huga-
haze. Ana nehu'za witi honama hare kumapinti
zahomo witi hona eri hareno viankna nehu'za,
tokima mareri kampinti teve tokimo atiramino
ome vagareankna nehaze.

4 Hianagi Nagra tamagri Anumzamo'na Isipi-
tira tamavre'na e'noa Anumza mani'noe. Hagi
tamagra ru anumzamofo agia ahentesga osiho.
Na'ankure tamagu'ma vazi Anumzana magora
omani'neanki, Nagrake'za mani'noe.

5Hagi hagege huno tima omane ka'ma kopina,
Nagra kegava huramante'noe.

6 Hianagi Nagra ne'zana tamugeta neramu'ma
nehuta, tamagra tamavufga erisaga nehuta, Na-
grira tamage kaninante'naze.

7E'inahu'neguNagra laionimozagagafaaheaza
hu'na neramahe'na, lepatimo karanka frakineno
zagagafa aheno tagana vaziankna hugahue.

8Hagi Nagra a' beamo'ma anenta'a avre'nageno

ha'hiankna hu'na zamahe'na zamimiza eri
tapage hunetrena, laionimo zagagafa aheno
neankna nehu'na, afi zagamo zagagafa aheno
tagana vazinkna hu'na zamahena tagna taganu
vazitregahue.

9 Hagi Israeli vahe'mota tamagra havizantfa
hugahaze. Na'ankure tamagra tamazama nehua
Anumzamo'na ha' renante'naze.

10 Hagi ranra kumatamifinti'ma tamagu'ma
vazinia kini vahetamia iga mani'naze? Hagi
kini vahe'ene kva vahetaminema tamio huta
hu'naza kini vahe'tamine kva vahetaminena iga
mani'naze?

11 Anagema hazage'na narimpa ahenera-
mante'na, kini vahera tamamite'na ete tusi
narimpa ahe neramante'na, ana kini vahera
zamavare atre'noe.

12 Hagi Efraemi vahe'mokizmi kefo avu'ava
zana kona anakintegeno me'negeno, kumizmia
avompi krentegenome'ne.

13Hagi Israeli vahe'mo'zaanemo'zamamofavre
antenaku'ma nehazageno nehiankna zamata eri-
gahazanagi, anamofavrea knare antahiza omane
mofavre kasenteankna hugahaze. Hagi mo-
favrema kasente knarera, ana mofavremo'a ner-
era arimpafintira atioramigahie.

14 Hagi Nagra fri vahe kumapintira (Seol) ete
ozamavaregahufi? Hagi fri'zamofo hanavefintira
ozmavregahufi? Hagi nagra ama ana vahekura
nasunkura osugahue.

15 Hagi miko kafuhe'i amunompina Efraemiga
knare'za hunka nehagenka tretre hunka
mareri'nane. Hianagi Ra Anumzamo'a zage
hanati kazigati zahora hunte'nigeno hagege

kokampina zahora erino ne-eno, tinkeria eri
neraneno, neonse tinena eri hagege nehuno,
maka mareri zago fenozana emeri vagareno
vugahie.

16 Hagi Sameria vahe'mo'za kumi'ma
hu'nazarera knazana erigahaze. Na'ankure
zamagra Anumzamo'na ha'renante nazankino,
kazinteti zamahe vaganere'za neone
mofavreramina zamahe'za rutraga hunetre'za,
amu'ene aneramina zamahe'za zamarimpa
reraragu fegahaze.

14
Zamagu'ama rukarahe'ma hanu'za asomu

eri'naza naneke
1 Israeli vahe'mota kumi'tamimo tamazeri

tanafa hu'negu tamagu'a rukrahe huta Ra
Anumzana tamagri Anumzamofontega eho.

2Hagi tamagra RaAnumzamofonte ete rukrahe
huta eta kumitamia amanage huta eme huama
hiho. Miko kumitia atrenerantenka kasunku hu-
rantenka tavaregeta kagia ahentesga hugantam-
neno.

3 Hagi Asiria vahe'mo'za tagura ovazigahaze.
Tagra ha' vahe'mo'zama vano nehu'za ha'ma
nehaza hosi afu agumpina vano osugosune.
Ana nehuta tagra'ama troma hunte'nona
zankura ru'enena tagri anumzane huta
osugosune. Na'ankure kagrake'za megusa
mofavreraminkura kasunkura hunezmantane.

4 Hagi Ra Anumzamo'a huno, Nagri'ma na-
treta havi tamavu tamava'ma nehaza zampintira
tamavre'na tamazeri so'e hugahue. Na'ankure

tamagri'ma narimpama aheneramantoa zamo'a
evuramie.

5Hagi Israeli vahetera Nagra ata ko'ma erami-
aza hanuge'za, lili flauamo amosre ahenteaza
nehu'za Lebanoni zaza sida zafamo'ma nehiaza
hu'za arafu'nazmia mopafina atre'nageno ame-
fenkame uramigahie.

6 Ana nehu'za olivi zafamofo agatamo'ma tra-
gun tragu huno hageno vuno eno nehiankna
nehanageno, mana'zmimo'a Lebanoni zaza sida
zafamofo amosremo'ma neviankna mana vuga-
haze.

7 Hagi Israeli vahe'mo'za ete e'za, Nagri tu-
runapinka mani'neza hoza ante'nageno witi za-
mimo'a rama'a raga renentenige'za, rama'a hoza
vasagegahaze. Zamagra grepimo afova tretre'ma
huno hageaza nehanageno, Lebanoni wainimofo
agenkemo'ma haruharuma nehiaza huno zama-
genkemo'a haruharu hugahie.

8 Hagi Efraemi vahe'mota, kaza osu havi
anumzana mago'enena avako osuta atreho!
Nagra nunamu tamirera nona huneramante'na
kegava huneramantoe. Nagra saipresi zafagna
hu'nogeta, Nagripinti zafa raga neragize.

9 Hagi knare antahi'zane vahe'mo'za amama
nehua nanekea antahi ama' hugahaze. Hagi ama'
antahi'zane vahe'mo'za amama nehua nanekea
ani' hugahaze. Na'ankure Ra Anumzamofo
avu'ava zamo'a tamage huno fatgo hu'neanki'za,
fatgo zamavu zamava'ma nehaza vahe'mo'za
Agrira nevaririze. Hianagi kumi vahe'mo'za
tanafa hu'za traka nehaze.

